
Terri Schiavo hil da, hamabost urtez hiletsita egon ondoren 

AEBetako botere judizialak ez die jaramonik egin George Bushen gobernuak egindako presioei, eta makina bati lotuta bizi behar izatea gaixo bati hiltzen laguntzeko nahikoa arrazoi dela esan du hasieratik 

ainara argoitia 

Terri Schiavo hiletsitako emakumea hil da. Eta harekin batera amaitu da auzi politiko judiziala. Zortzi urte behar izan dituzte Schiavori hiltzen lagundu behar ote zitzaion erabakitzeko. Gurasoek bizirik mantendu nahi zuten alaba, kosta ala kosta, eta senarra, berriz, eutanasia egitearen aldekoa zen. Familiarteko auzi bat zena, baina, estatu mailako kontua bihurtu da azkenerako. George Bush AEBetako presidenteak berak ere esku hartu du auzian, eta saiatu da Terri Schiavori bizirik eusteko bideak jartzen. Botere judizialak, baina, ez die presio horiei jaramonik egin, eta bereari eutsi dio. 

1990. urtean bihotzekoa izan zuen Terri Schiavok, argaltzeko dieta zorrotzegi bat egiteagatik. 26 urte zituen orduan. Geroztik hiletsita zegoen, garun heriotza zuela. Hala, azken hamabost urteotan makina bati lotuta mantendu dute bizirik medikuek. Makina horren bidez elikatzen zuten. Joan zen martxoaren 18an, baina, Terri Schiavori eutanasia egin behar zitzaiola ebatzi zuen Floridako epaile batek, eta gaixoak elikatu ahal izateko behar zuen makina itzaltzeko agindu zuen. Makina bati lotuta egon behar izatea, gaixo bati hiltzen laguntzeko nahikoa arrazoi zela ebatzi zuen epaileak. Eta atzerako kontua hasi zen. Terri Schiavok gehienez ere hamabost edo hogei egun hartuko zituela esan zuten orduan medikuek. Geroztik, eginahalak eta bi egin dituzte gurasoek alaba bizirik mantentzeko, eta Ameriketako Estatu Batuetako Gobernuak azkenera arte lagundu die. 

Makina itzali eta hiru egunera, esaterako, ezohiko bilera bat egin, eta Terri Schiavo bizirik mantentzeko lege bat sortu zuen AEBetako senatuak. Ahobatez onartu zuen gero Kongresuak. Lege proposamena onartu zela jakin bezain laster, George Bush presidenteak Crawford-eko (Texas) etxaldetik Washingtonerako bidea hartu zuen, oporraldia etenda. Lehen aldia zen Bush presidenteak Aste Santuko oporraldia eteten zuela. 

Tom DeLay alderdi errepublikanoko legebiltzarkideak proposatu zuen «premiazko» lege hori, eta bera izan da Terri Schiavoren gurasoen sustengu nagusia, auzi honetan. Terri Schiavo hiltzen uztea «basakeria» bat zela esan zuen DeLayk, eta hura hil nahi izatea leporatu zion Michael Schiavo senarrari. «Zer gizon klase da hori emazteari eutanasia egiteko eskatzeko?. Zer gizon klase da emaztea egoera horretan izanda, beste emakume batekin bi seme-alaba izateko?», esan zuen DeLayk.Hala, duela urte batzuk erakutsi zuen jarreraren oso bestelakoa agertu du DeLayk auzi honetan. Izan ere, orain urte batzuk aitari eutanasia egitea sinatu zuen AEBetako legebiltzarkide honek. DeLayren aitak istripu larria izan zuen 1988.urtean, eta, ondorioz, dialisia egiteko makinari lotuta egon behar zuen derrigor. Haren etxekoek heriotza duinaren alde egin zuten orduan. 
«Premiazko» legea 

Estatu Batuetako Gobernuak espreski sortutako legeari esker, Floridako auzitegiaren epaiaren kontrako helegitea aurkeztu ahal izan zuten gurasoek, AEBetako Auzitegi Federalean. Auzia berriz aztertu behar zela zioen legeak. Eta gurasoek Auzitegi Federalean jarri zituzten itxaropen guztiak. Epaileak makina pizteko aginduko zuela uste zuten, gutxienez kasua aztertu bitartean. Baina AEBetako Gobernuak egin zuen presioak ez zuen eraginik izan. Izan ere, Atlantako Apelazio Auzitegiak, eta Estatu Batuetako Auzitegi Gorenak atzera bota zituzten gurasoek jarritako helegiteak. Aukera judizial guztiak agortuta, George Bushen laguntza eskatu zuteN atzo, beste behin, Terri Schiavoren gurasoek. Alferrik. 

Paul O'Dolle apaizak familiaren bozeramaileak eman zuen Terri Schiavoren heriotzaren berri, telebista bidez. Heriotza barik hilketa izan zela esan zuen O'Dollek, eta berretsi egin zuen gero Vatikanoak: «Bizitza sakratua da eta Terri Schiavoren kasuan heriotza aurreratu dute». Auzi judiziala amaitu da, baina eztabaida ez. Izan ere, Schiavori autopsia egingo diote orain, lesioa zein larria zen jakiteko. 





 

z Kronologia 

Epaiketak eten asko izan ditu, jarritako helegite guztiengatik. Hona hemen epaiketako egun esanguratsuenak.1990eko otsailaren 25a: 

Argaldu nahiaren nahiaz larri gaixotu zen Terri Schiavo. Bihotzekoa izan zuen, dieta zorrotzegi batek eragindako potasio jaitsiera baten ondorioz. Sendatu ezineko kalteak eragin zizkion hark. 

1992ko azaroa: Medikuek emaztearen gaitza txarto diagnostikatzeagatik, Michael Schiavok milioi bat dolar jaso zituen kalte-ordainetan. Horietatik 700.000 dolar emaztea zaintzeko ziren, eta gainerakoa berarentzat. 

1993. urtea: Terri Schiavoren gurasoek alabari beste tutore bat jartzeko eskatu zuten, senarra hura hil nahian ari zela arrazoituta. 

1998. urtea: Floridako George W. Greer epaileak Michael Schiavori eman zion arrazoia, eta Terri Schiavo bizirik mantentzen zuen makina itzaltzeko agindu zuen. 

2001. urtea: Gurasoek helegitea jarri zuten AEBetako Auzitegi Gorenean, baina hark uko egin zion auzian esku hartzeari. 

2001eko apirila: Makina itzali eta bi egunera, berriz pizteko agindu zuen Floridako Frank Quesada epaileak. 

2002ko azaroa: 

Terri Schiavok errekuperatzeko aukerarik ez zuela ebatzi zuen auziko epaileak, eta atzera bota zituen gurasoek jarritako helegiteak. Makina 2003ko urtarrilean itzaltzeko agindu zuen epaileak. 

2003ko ekainaren 6a: 

Apelazio Auzitegiak auziko epaileak esandakoa berretsi zuen, eta makina itzali zuten medikuek. Bigarrengoz. 

2003ko urria: Floridako Legebiltzarrean lege berri bat sortu zuten, Jeb Bush gobernadoreak auzian esku hartzeko aukera izan zezan. Jeb Bushek makina pizteko agindu zuen, eta bere burua aurkeztu zuen gaixoaren tutore izateko. 

2004. urtea: Jeb Bushek ez zuela epaile batek ebatzitakoa ezeztatzeko eskumenik ebatzi zuen Floridako Gorenak. 

2005eko urtarril-otsailak: Urtarrilaren 24an AEBetako Gorenak uko egin zion Floridako Auzitegi Gorenak emandako epaia aztertzeari. Martxoaren 18an makina itzaltzeko baimena eman zuen Greerrek. 

2005eko martxoaren 18a: 

Makina itzali zuten. 

2005eko martxoak 20-23: 

AEBetako Kongresuak lege berri bat sortu zuen ezohiko bilera batean, Terri Schiavoren gurasoek Auzitegi Federalera jotzeko aukera izan zezaten. Auzitegi Federalak eta Atlantako Auzitegi Federalak atzera bota zituzten helegiteak. 

2005eko martxoaren 23a: 

Gurasoek helegitea jarri zuten AEBetako Auzitegi Gorenean. 

2005eko martxoaren 24-25: 

Gorenak atzera bota zuen helegitea, eta haiek laguntza eskatu zioten George Bushi
